
458 hitz

Dopinaren gainean 

analisia 

Xabier Usabiaga 

Burutik oso jota ez banago behintzat, ez dut uste inoiz goi mailako kirolean, txirrindularitzan bereziki, dopina ukatu izan dudanik. Inoiz egin dudan lelokeriarik handiena egingo nuke, eta nire sinesgarritasuna (batere baldin badut, behintzat) erabat galtzeko arriskua izango nuke, bide batez. 

Azken egunotan sortu den dopin tsunamia dela-eta, txinparta baino gartsuago oldartu zaizkit lagun, lankide eta, ez bata eta ez bestea ez den jendea. Epel edota koldar jokatu dudala iritzita daude, agidanean. 

Ziurrenik, beste ahobero eta lumaoker batzuei entzuten eta irakurtzen dizkietenak entzun edo irakurri nahiko dituzte nire- tik. Alegia, dopinak bizikleten kateak ere herdoildu dituela, honezkero. 

Publikoki, bederen, positibo kasuak bakarrik onartu ditut, ez bat gehiago eta ez bat gutxiago. Tira, baita positiborik gabe, protagonistek debekatutako substantziak hartu izana onartu izan dituzten edota, onartu gabe, miaketen ondorioz dopina frogatuta gelditu diren kasuak ere. Azken batean, horiek dira dopina azaleratzen duten datu objektibo bakarrak. Hortik aurrerako guztia, errezeloen esparru irristakorra baino ez da. 

Gure belarrietara heltzen den oro goitik behera sinetsiko bagenu, eta inolako frogarik gabe egia bailitzan adierazi, gureak berehala egingo luke. Izan ere, denborak erakutsi dit, iturririk gardenetatik, batzuetan, eta, ustekabean, jakina, kutsatutako ura etor daiteke. Beraz, frogarik gabe jaurtitzen diren kontuek hutsaren balioa dute. Ez zait iruditzen adierazpen erraz eta dohainekoen amuari heltzea oso jarrera profesionala denik.Ez al dute, bada, kirolariek errugabetasun-presuntzioa merezi? 

Baina, nago, dopinaren gainean, jendeak pentsatzen duena entzun nahi duela besteen ahotatik, euren sinesmena berresteko. Aurreritziak haustea ezinezkoa dela, alegia. Jendeak barneraturik dauka txirrindularitza dopinarekin lotuta dagoela. Hein batean (proportzioa ez dakit), egia da, eta hor daude datuak. Hala ere, txirrindularitzaz tutik ere ez dakien jende askok botatzen ditu sekulakoak dopinaren gainean, euren hausnarketa sakonaren eta ezagutza mugagabearen ondorio bailitzan. Tertulisto-en indarra, dopatutako kirolarien aldean handia da, nonbait. Ordea, beste kirol batzuek ez dute holako orbanik. Fisiologian, medikuntzan eta kirolen nolakoa benetan ezagutzeko ezinbestekoak diren beste esparru batzuetan ezagutza handirik izan gabe ere, mila argudio entzuten dira kirol horietan dopina ukatzeko. Eta alferrik ibiliko da inor uste hori irauli nahian. Jai du. 

Hau guztia esanda, ez ditut beste kirolak dopinaz zipriztindu nahi. Txirrindularitza ez da garbituko beste kirolak zikinduz. Hori ez da bidea. Jorratuko beharreko ildoa kontrolena da; zenbat eta zorrotzagoak hobe. Beti ere onartuz, gizakia gizaki denetik mugak gainditzeko gose aseezina izan- go duela, eta hala, dopinarekin behin betiko amaitzea utopia hutsa dela. 

Baina, orain ez diot bide are eztabaidatsuago horri helduko. Soil soilik, kirolaren zimenduak hausten ez baditu ederki astinduko dituen istilu honen gainean, komunikabideetan izan beharko genukeen jokabidearen gaineko iritzi apala plazaratu nahi izan dut lerro hauetan. Eta, berriro diot, gure belarrietara heltzen den ororen bozgorailu bihurtzen bagara (batzuek gupidarik gabe egiten dute, nahiz eta gero epaiketak galdu) errudunak errugabe eta errugabeak errudun juzgatzeko arriskua ikaragarria da. Eta pronostikoetarako etapak daude. Dopina ez. 

